
Annotatsiya: Dutor cholg‘usi va uni o‘quvchilarga o‘rgatish jarayonining pedagogik asoslari, metodik yondashuvlari 
hamda samarali o‘qitish texnologiyalari tahlil etiladi. O‘qitish jarayonida yosh xususiyatlari, individual qobiliyatlar va 
musiqiy idrokni rivojlantirish omillarining ahamiyati asoslab beriladi. Shuningdek, an’anaviy va zamonaviy pedagogik 
uslublar integratsiyasi orqali o‘quvchilarda ijrochilik mahoratini shakllantirish, ularning estetik didi va ijodiy tafakkurini 
rivojlantirish masalalari yoritiladi.

Kalit so‘zlar: dutor, ijrochilik, o‘quvchi, pedagogik yondashuvlar, metodik yondashuvlar, musiqiy idrok, an’anaviy uslub, 
zamonaviy uslub, integratsiya.
Abstract: The dutar musical instrument and the pedagogical foundations of teaching its performance to students are ana-
lyzed, including methodological approaches and effective instructional technologies. The importance of considering age 
characteristics, individual abilities, and factors influencing the development of musical perception in the teaching process 
is substantiated. Furthermore, the integration of traditional and modern pedagogical methods in developing students’ 
performance skills, aesthetic taste, and creative thinking is discussed.

Key words: dutar, performance, student, pedagogical approaches, methodological approaches, musical perception, 
traditional methods, modern methods, integration.
Аннотация: Рассматриваются музыкальный инструмент дутар и педагогические основы обучения учащихся 
исполнительству на нём, включая методические подходы и эффективные образовательные технологии. Обосно-
вывается значение учета возрастных особенностей, индивидуальных способностей и факторов развития музы-
кального восприятия в процессе обучения. Также освещаются вопросы формирования исполнительского мастер-
ства, эстетического вкуса и творческого мышления учащихся на основе интеграции традиционных и современных 
педагогических методов.

Ключевые слова: дутар, исполнительство, учащийся, педагогические подходы, методические подходы, музы-
кальное восприятие, традиционные методы, современные методы, интеграция.

 
KIRISH

Hozirgi kunda musiqa ta’limi tizimini takomillashtirish, milliy cholg‘u asboblarini o‘rganish va targ‘ib etish 
dolzarb pedagogik muammolardan biri hisoblanadi. Xususan, o‘zbek xalq cholg‘ulari orasida dutor alohida o‘rin 
egallab, uning ijrochilik an’analari yosh avlodni estetik ruhda tarbiyalashda muhim vosita bo‘lib xizmat qiladi. 
Shu bois o‘quvchilarga dutor ijrochiligini samarali o‘rgatish, ularda musiqiy savodxonlik, ijrochilik ko‘nikmalari 
hamda ijodiy tafakkurni rivojlantirish zamonaviy pedagogika oldida turgan muhim vazifalardan biridir.

Davlatimiz hukumati tomonidan amalga oshirilayotgan islohotlar, xususan, musiqiy ta’lim tizimini yanada 
takomillashtirishga qaratilgan qarorlar hamda farmoyishlar mamlakatimizda o‘sib kelayotgan yosh avlodlarning 
ma’naviy olami va saviyasini yuksaltirish, yoshlarning jahon va o‘zbek milliy musiqa madaniyatining yuksak 
namunalaridan keng bahramand bo‘lishi uchun zarur shart-sharoitlar yaratish, shu asosda musiqiy ta’limni 
yanada rivojlantirish hamda kadrlar tayyorlash tizimini takomillashtirish bo‘yicha amalga oshiriladigan vazifalarni 
belgilab beradi. Musiqa san’ati sohasida olib borilayotgan ezgu ishlar yoshlarning kuy va qo‘shiq, san’atga 
mehrini uyg‘otib, ularda cholg‘u asboblarida chalish va ijro mahorati kabi zarur bilim hamda ko‘nikmalarni shakl-
lantiradi. Xususan, O‘zbekiston Respublikasi Prezidentining 2022-yil 2-fevraldagi “Madaniyat va san’at sohasini 
yanada rivojlantirishga doir qo‘shimcha chora-tadbirlar to‘g‘risida” PQ-112-son1 qarorida o‘quvchilarga nafaqat 

1	 O‘zbekiston Respublikasi Prezidentining 2022-yil 2-fevraldagi “Madaniyat va san’at sohasini yanada rivojlantirishga doir qo‘shimcha 
chora-tadbirlar to‘g‘risida” PQ-112-son qarori: https://lex.uz/uz/docs/-5849580

bolalar musiqa va san’at maktablarida, balki umumta’lim maktablarida ham o‘zbek xalq cholg‘ulariga bo‘lgan 
e’tiborni kuchaytirish, o‘quvchilarga 7 turli musiqiy cholg‘udan birida ijro etishni o‘rgatish bo‘yicha yangi ta’lim 
metodlari va pedagogik yondashuvlarni ishlab chiqish vazifalari belgilangan [1].

Dutor cholg‘usi o‘zbek xalqining eng qadimiy va nafis milliy torli cholg‘ularidan biri bo‘lib, Markaziy Osiyo 
musiqa madaniyatida alohida o‘rin tutadi. Dutor ijrochiligini o‘rgatish jarayoni murakkab didaktik tizimni tashkil 
etib, u nafaqat texnik ko‘nikmalarni shakllantirishni, balki musiqiy eshituv, ritmni his etish, badiiy ifodani anglash 
kabi ko‘plab kompetensiyalarni rivojlantirishni talab etadi. Mazkur jarayonda o‘qitishning samarali metodlarini 
tanlash, o‘quvchilarning yosh va individual xususiyatlarini hisobga olish, shuningdek, innovatsion pedagogik 
texnologiyalardan foydalanish muhim ahamiyat kasb etadi.

O‘quvchilarga dutor ijrochiligini o‘rgatishning samarali pedagogik yondashuvlarini aniqlash va ularni amali-
yotga joriy etish bo‘yicha ilmiy-metodik tavsiyalar ishlab chiqishdan iborat. Tadqiqot davomida tahlil, kuzatuv va 
umumlashtirish metodlaridan foydalanilgan.

MAVZUGA OID ADABIYOTLAR SHARHI
Dutor ijrochiligini o‘qitish masalalari o‘zbek musiqa pedagogikasida alohida yo‘nalish sifatida shakllangan 

bo‘lib, bu borada G. Muhammedovaning 2014-yilda chop etilgan o‘quv-uslubiy qo‘llanmasida dutor cholg‘usini 
o‘rganishning boshlang‘ich bosqichlari, o‘quvchilarning yosh xususiyatlarini hisobga olgan holda mashg‘ulotlarni 
tashkil etish usullari batafsil yoritilgan. I. Toshpo‘latova 2018-yilda nashr etilgan asarida an’anaviy ijrochilik 
maktabining nazariy asoslari, ustoz-shogird tizimining o‘rni hamda milliy ijro uslublarining shakllanish jarayo
nini ilmiy jihatdan tahlil qiladi. Ushbu tadqiqotlar dutor ijrochiligini o‘rgatishda milliylik va an’anaviylikni saqlash 
zarurligini asoslaydi.

Zamonaviy yondashuvlar nuqtayi nazaridan U. Yunusovning 2021-yildagi ishlari xalq cholg‘ularida 
ijrochilikni rivojlantirishda metodik tizimning ahamiyatini ochib beradi.

M. Ziyayeva tadqiqotlarida F. Sodiqov ijro maktabi misolida individual ijrochilik uslublari va ularning peda-
gogik ahamiyati tahlil qilinadi.

A. Tashmatova esa ijrochilik san’ati tarixini o‘rganish orqali musiqa ta’limida tarixiylik va izchillik tamo
yillarining muhimligini ko‘rsatadi. Mazkur ilmiy ishlarda dutor ijrochiligini o‘rgatishda nazariy bilimlar va amaliy 
mashg‘ulotlarning o‘zaro uyg‘unligi alohida ta’kidlanadi.

Pedagogik nuqtayi nazardan D. Soipovaning 2009-yildagi tadqiqotlarida musiqa o‘qitish metodikasi 
umumiy didaktik tamoyillar asosida yoritilib, individual yondashuv va integratsion metodlarning samaradorligi 
asoslab berilgan.

N. Nazirullayevaning maqolasida an’anaviy va zamonaviy metodlar integratsiyasi orqali o‘quvchilarda 
ijrochilik ko‘nikmalarini shakllantirish masalalari ko‘rib chiqiladi.

Shu bilan birga, normativ-huquqiy hujjatlar, xususan, O‘zbekiston Respublikasi Prezidentining 2022-yil 
2-fevraldagi “Madaniyat va san’at sohasini yanada rivojlantirishga doir qo‘shimcha chora-tadbirlar to‘g‘risida” 
PQ-112-son2 qarorida musiqa ta’limini rivojlantirish bo‘yicha davlat siyosatining ustuvor yo‘nalishlarini belgilab 
beradi. Umuman olganda, mavjud adabiyotlar dutor ijrochiligini o‘rgatishda integratsiyalashgan pedagogik 
yondashuvlar, individual yondashuv va milliy an’analarga tayanish zarurligini ko‘rsatadi.

TADQIQOT METODOLOGIYASI
Tadqiqot jarayonida ma’lumotlar ilmiy adabiyotlarni tahlil qilish, pedagogik kuzatuv, suhbat va amaliy 

mashg‘ulot natijalarini o‘rganish orqali to‘plandi. Dutor ijrochiligini o‘rgatish bo‘yicha mavjud metodik qo‘llan-
malar va ilg‘or pedagogik tajribalar qiyosiy tahlil qilindi. Shuningdek, o‘quvchilarning ijrochilik ko‘nikmalari dars 
jarayonidagi faoliyati asosida kuzatilib, ularning individual xususiyatlari va rivojlanish dinamikasi aniqlashtirildi. 
Olingan ma’lumotlar tizimlashtirish, taqqoslash va umumlashtirish metodlari yordamida qayta ishlanib, an’anaviy 
va zamonaviy yondashuvlarning samaradorligi baholandi. Natijalar asosida dutor ijrochiligini o‘qitishda optimal 
pedagogik usullarni aniqlash imkoniyati yaratildi.

TAHLIL VA NATIJALAR
Hozirgi kunda o‘zbek xalq cholg‘ulariga bo‘lgan e’tibor kuchaygani sari pedagoglarimiz uchun mas’uliyat 

ham ortib bormoqda. Musiqiy ta’lim jarayonida individual yondashuvning o‘rni katta. Har bir o‘quvchining musiqiy 
qobiliyatlarini, uning ijroviy imkoniyatlarini o‘rgangan holda unga ta’lim berish, o‘quvchiga qiyin bo‘lmagan 
holatda ijroni o‘rgatish, albatta, malakali pedagogning vazifasi hisoblanadi. Masalan, bolalar musiqa va san’at 

2	 O‘zbekiston Respublikasi Prezidentining 2022-yil 2-fevraldagi “Madaniyat va san’at sohasini yanada rivojlantirishga doir qo‘shimcha 
chora-tadbirlar to‘g‘risida” PQ-112-son qarori: 

holda keladi. O‘z istaklariga qarab yo‘nalishni tanlaydi, keyingi bosqichlar esa o‘qituvchining pedagogik maho
ratidan kelib chiqib olib boriladi. Dars jarayonining boshidan har bir o‘qituvchi o‘zining mutaxassisligi bo‘yicha 
cholg‘u tarixiga bir nazar tashlab, mohir sozandalar, bastakorlar va cholg‘u yasovchi ustalarning hayoti va ijodi 
haqida bilib, ularni kelajak avlodga tanishtirib bera olishi kerak. Bunga qo‘shimcha tarzda bolalarga tanish 
bo‘lgan xalq kuyi yoki asarni ijro etib, ularni cholg‘uga qiziqtirish har bir o‘qituvchining asosiy vazifasidan biridir.

O‘quvchiga cholg‘u sozini o‘rgatishda boshqa fanlar bilan integratsiya qilib, bolaga qiziqarli va mazmunli 
dars jarayonini tashkil etish lozim. Masalan, dutor cholg‘usi ijrosida ikki qo‘l harakatlari alohida vazifa baja-
radi, bunda jismoniy harakatlar va qo‘l mashqlari bilan integratsiya qilish mumkin. Aslida, integratsiya nima? 
Integratsiya atamasi (lotincha integratio – tiklash, butun, bog‘liqlik) ta’limda fanlarning o‘zaro yaqinlashishi, 
bir-birini to‘ldirishi va uyg‘unlikda o‘qitilishini anglatadi. Musiqa ta’limida ham ko‘plab fanlar bilan integratsiya 
qilish mumkin. Masalan, musiqa fanini matematika, adabiyot, jismoniy tarbiya va fizika fanlari bilan integratsi-
yalash mumkin [8].

Bolalar musiqa va san’at maktabida dutor cholg‘usi bo‘yicha o‘quv dasturi besh yillik o‘qishga mo‘ljallangan 
bo‘lib, bu davr mobaynida o‘quvchi imkon qadar musiqa ijrochiligining professional mahoratini egallashi va 
notaga qarab ijro etish malakasini shakllantirishi zarur. “Dutor” so‘zi fors-tojik tilidan olingan bo‘lib, “du” – ikki, 
“tor” – sim, ya’ni ikki tor degan ma’noni bildiradi. Dutor cholg‘usining o‘ziga xosligi uning ovoz jozibadorligi va 
ijro mahoratidagi nozikligi bilan ajralib turadi [2].

Shunga ko‘ra, dutor sinfi o‘qituvchisi o‘quvchiga dutor chalishni o‘rgatishdan avval dutorning tuzilishi, qism-
lari, ulardan foydalanish, torlarining nomi va sozlanishi haqida tushuncha beradi; dutorda ijro holati funda-
ment vazifasini bajaruvchi (postanovka)ga alohida urg‘u berish talab etiladi. Postanovka – ijro jarayonini to‘g‘ri 
tashkil etish, cholg‘u sozlarini o‘rgatishda hamda sifatli ovoz chiqarilishini ta’minlash uchun tana holatini to‘g‘ri 
tutish va cholg‘uni o‘ziga mos joylashtirish orqali amalga oshiriladigan jarayondir. Ya’ni bunda o‘qituvchi nafaqat 
cholg‘u sozini ijrosiga e’tibor qaratishi, balki o‘quvchining to‘g‘ri tana holatini shakllantirishi ham lozim. Dutor 
cholg‘usida uchta asosiy tayanch nuqta mavjud bo‘lib, bular o‘ng oyoq, o‘ng qo‘lning tirsak qismi va o‘ng biqin 
sohalari hisoblanadi [4].

Jumladan, dutor cholg‘usi misolida ko‘rib chiqilsa, dutor ijrochiligi ikki yo‘nalishda – an’anaviy va xalq 
cholg‘ulari bo‘limlarida o‘qitilib, o‘ziga xos ijro uslublari bilan farqlanadi. Masalan, dutor prima, alt, bas, kontrabas 
cholg‘ulari xalq cholg‘ulari bo‘limida qo‘llanilib, asosan xalq kuylari, qardosh xalqlar kuylari, Yevropa asarlari, 
konsert va fantaziyalar ijro etiladi, an’anaviy cholg‘u sinflarida esa maqom asarlari va milliy kuylar ijro etiladi. 
Bundan ko‘rinib turibdiki, dutor o‘qituvchilariga qo‘yiladigan talablar ham ikki yo‘nalishda amalga oshiriladi. 
Bular quyidagicha:

•	 an’anaviy ijro uslublari – asosan ustoz-shogird an’anasini yaxshi o‘zlashtirish va uning fazilatlarini saboq 
jarayonida shakllantirish orqali amalga oshiriladi; 

•	 xalq cholg‘ularida esa zamonaviy ijro uslublaridan foydalanish yetakchilik qiladi. 

An’anaviy ijro uslublarida shashmaqomning o‘ziga xos ohanglari, ritmik xususiyatlari, doira usullari, she’riyat 
va ashula yo‘llarining o‘zaro bog‘liqligiga asoslangan qoidalar o‘z aksini topsa, zamonaviy ijroda maxsus belgi-
langan shtrixlar, aniq ritmik usullar va takomillashgan cholg‘ular uchun ishlab chiqilgan metodlardan foydala-
niladi. Dars jarayonlarida ham ikki yo‘nalish alohida o‘rgatiladi.

Ushbu ikki uslubning o‘ziga xos ijobiy hamda salbiy jihatlari mavjud. Masalan, ustoz-shogird metodida:

•	 o‘quvchi ustoziga bevosita taqlid qiladi; 

•	 maxsus o‘quv dasturlari mavjud bo‘lmaydi; 

•	 ijroni eshitish va eslab qolish darajasi yuqori bo‘ladi; 

•	 ichki sezgi yaxshi rivojlanadi; 

•	 ijro jarayonida milliy ohang va maqom uslublari sezgisi aniq shakllanadi; 

•	 maxsus sinf xonalari mavjud bo‘lmagani sababli o‘quvchi faqat ijro imkoniyatini rivojlantiradi; 

•	 o‘qituvchi har bir shogird bilan individual tarzda shug‘ullanadi; 

•	 mashg‘ulot davomida sabr, intizom va hurmat rivojlanadi [7]. 

Hozirgi kunda BMSMlarda asosan xalq cholg‘ulari bo‘limi kesimida o‘quvchi darsga kelganidan boshlab 
nota tushunchasi haqida ma’lumot beriladi. Nota haqidagi ilk tushunchalar o‘quvchi xotirasida uzoq muddatga 
muhrlanadi. Nota tushunchasi akademik ijroning asosi hisoblanadi. Biroq zamonaviy pedagogikada an’anaviy 
va zamonaviy metodlarning integratsiyasi keng qo‘llanilishi o‘quvchilar bilimini oshiradi. Masalan, o‘zbek xalq 

kuylarini an’anaviy tizimda o‘rgatish asosan eshitish orqali amalga oshirilgan bo‘lsa, hozirda ular notalashtirilgan 
holda akkompanement bilan birgalikda ijro etiladi. Jo‘rnavoz bilan ijro etilgan asar yakka ijrochilikka nisbatan 
qiziqarli va samaraliroq bo‘ladi. Tinglovchilarda ham o‘quvchi, cholg‘u va musiqiy asar haqida kengroq tasavvur 
shakllanadi.

Har bir mashhur ijrochining o‘z maktabi mavjud bo‘lib, bu maktablar yillar davomida to‘plangan ilmiy va 
amaliy tajribalar asosida shakllangan. Bularga misol tariqasida Orif Qosimov, Turg‘un Alimatov, N. Vasilev, 
Yunus Rajabiy ijro maktablarini keltirish mumkin [5]. Ushbu maktablar nafaqat ijro yo‘llari, balki pedagogik 
yondashuvlari bilan ham farqlanadi. Mukammal pedagog bu maktablarning pedagogik yondashuvlarini bilishi 
zarur, chunki ular o‘quvchilarning ruhiyatiga turlicha ta’sir ko‘rsatadi.

Biroq an’anaviy va zamonaviy metodlarni integratsiyalash ayrim muammolarni ham keltirib chiqarmoqda. 
Jumladan, nazariy bilim va amaliy ijrochilik o‘rtasida muvozanatni saqlash, individual yondashuvni shakllanti-
rish, postanovka masalalari, faqat nota bilan ishlash natijasida eshitish qobiliyatining pasayishi yoki aksincha, 
faqat eshitish asosida o‘qitish natijasida nota savodxonligining sustlashishi, o‘quvchini faqat bitta cholg‘u bilan 
cheklab qo‘yish kabi muammolar kuzatilmoqda.

XULOSA VA TAKLIFLAR
Yuqorida sanab o‘tilgan muammolarni zamonaviy pedagogik texnologiyalar asosida hal etish, dars jara

yonlarini o‘quvchilarning psixologik xususiyatlariga mos va qiziqarli tarzda tashkil etish zarur. Bolalar musiqa 
va san’at maktabiga 1-sinfga kelgan o‘quvchini yangi muhitga moslashtirish, uni san’at olamiga bosqichma-
bosqich jalb etish orqali kelajak faoliyatini to‘g‘ri yo‘naltirish, ota-onalar bilan muntazam hamkorlikni yo‘lga 
qo‘yish muhim ahamiyatga ega.

Shuningdek, o‘quvchilarda milliy cholg‘ularga bo‘lgan qiziqishni oshirish maqsadida motivatsion va trening 
faoliyatlarini kengroq joriy etish, o‘quvchini ta’lim jarayonining faol subyekti sifatida jalb etish, yangi pedagogik 
metodlardan foydalanish orqali ularning darslarga bo‘lgan qiziqishini oshirish va ijodiy intilishini kuchaytirish 
lozim.

Foydalanilgan adabiyotlar ro‘yxati:
1.	 O‘zbekiston Respublikasi Prezidentining 2022-yil 2-fevraldagi “Madaniyat va san’at sohasini yanada rivojlantirishga 

doir qo‘shimcha chora-tadbirlar to‘g‘risida” PQ-112-son qarori: https://lex.uz/uz/docs/-5849580 
2.	 G. Muhammedova. “Dutor”. BMSM o‘quvchilari uchun o‘quv-uslubiy qo‘llanma. T., 2014. 
3.	 I. Toshpo‘latova. “An’anaviy cholg‘u ijrochiligi (dutor)”. Musiqa nashriyoti, T., 2018. 
4.	 U. Yunusov. “Xalq cholg‘ularida ijrochilik”. Dutor. Musiqa nashriyoti, T., 2021. 
5.	 M. Ziyayeva. “Dutor (F. Sodiqov ijro uslubi)”. T., 2008. 

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

